
 � Yola saldığımız il bir çox uğurları ilə yadda qalacaq. 

Ilk növbədə qeyd edək ki, bu il beynəlxalq arenada mövqelərimiz 
daha da möhkəmlənib, xarici əlaqələrimiz çoxşaxəli olub.  Ötən 
illərdə olduğu kimi, bu il də bütün ölkələrlə qarşılıqlı faydalı 
və bərabərhüquqlu münasibətlər qurmuşuq. Azərbaycan 
Prezidentinin bu istiqamətdə həyata keçirdiyi düşünülmüş 
siyasət respublikamızı dünya miqyasında çox etibarlı tərəfdaş, 
ləyaqətli ölkə kimi tanıdıb. Dünya birliyində də etiraf olunur ki, 
Azərbaycan dövlətinin həyata keçirdiyi xarici siyasəti açıq və 
müstəqildir.

Prezident İlham Əliyevin həyata 
keçirdiyi daxili və xarici siyasət 
xalqın böyük əksəriyyəti tərəfindən 
dəstəklənir və seçicilər növbəti pre-
zident seçkilərində də cənab İlham 
Əliyevə səs verəcəklərini bəri başdan 
bəyan edirlər. Bunu, əhali arasında 
aparılan rəy sorğularının nəticələri 
də təsdiqləyir. Ümumiyyətlə, bu 
vaxta qədər həm xarici, həm də 
yerli təşkilatlar tərəfindən keçirilən 
bütün rəy sorğularının nəticələrinə 
görə Prezident İlham Əliyev seçki 
marafonundakı rəqiblərini böyük 
üstünlüklə arxada qoyub. 2018-ci 
ildə respublikamızda keçiriləcək  
prezident seçkiləri ərəfəsində “ELS 
- Müstəqil Araşdırmalar Mərkəzi” 
ölkədəki mövcud ictimai-siyasi  
şəraitin qiymətləndirilməsi, se-
çici fəallığı,  habelə digər zəruri  
məsələlərlə əlaqədar ölkə ərazisində 
apardığı sosioloji tədqiqat və sor-
ğunun nəticələri zamanı da bunun 
şahidi olduq. 

Azərbaycanın 68 rayonunda 
keçirilən sorğunun  əsas məqsədi 
əhalinin seçki ərəfəsində  ölkənin 
bugünkü ictimai-siyasi vəziyyətinin 
qiymətləndirilməsi, həyata keçirilən 
daxili və xarici siyasətdən razı  
qaldıqlarını öyrənmək olub. Sor-
ğu zamanı ən çox diqqət çəkən 
məqamlardan biri  respondentlərə 
gələn həftə prezident seçkiləri 
keçiriləcəyi halda,  Prezident İlham 

Əliyevə səs verib-verməyəcəklərinə 
dair sualın verilməsi olub. Rəyi 
soruşulanların 85,2 faizi İlham 
Əliyevə səs verəcəyini bildirib. Bu 
fakt təsdiqləyir ki, “Prezident-xalq” 
birliyi sarsılmazdr. Xalq Prezidentə 
inanır və etibar edir. Bunu xarici 
təşkilatlar tərəfindən keçirilən rəy 
sorğularının nəticələri də təsdiqləyir. 
Bir faktı xatırlatmaq yerinə düşərdi. 
Hollandiyanın ACT LLC humanitar 
tərəfdaşlıq təşkilatı tərəfindən Avropa 
İttifaqının “Şərq Tərəfdaşlığı” proq-
ramının sifarişi ilə keçirilən sorğu-
nun nəticəsinə əsasən, Azərbaycan 
vətəndaşlarının 81 faizi hakimiyyətin 
həyata keçirdiyi siyasətə öz dəstəyini 
ifadə edib. Göründüyü kimi, yerli 
təşkilatların keçirdiyi rəy sorğusunun 
nəticəsi xarici təşkilatın keçirdiyi 
sorğu ilə üst-üstə düşür. 

Bu gün hər bir Azərbaycan 
vətəndaşına, həmçinin dünyanın ta-
nınmış ictimai-siyasi xadimlərinə də 
bəllidir ki, Azərbaycan dünyada de-
mokratiya yolu ilə inkişaf edən, güc-

lü iqtisadiyyata, yüksək beynəlxalq 
nüfuza malik, bütün azadlıqların 
təmin olunduğu ölkə kimi tanınır. 
Sabitlik, təhlükəsizlik, tolerantlıq 
dövlət siyasətinin prioritetini təşkil 
edir. Möhtərəm Prezidentimizin 
həyata keçirdiyi siyasət Azərbaycan 
xalqının milli maraqlarına xidmət 
edir və cəmiyyət tərəfindən yüksək 
səviyyədə dəstəklənir. Azərbaycanda 
həm yerli, həm də Avropa İttifaqı 
ölkələrinə aid şirkətlərin apardıq-

ları araşdırma bu faktı bir daha 
təsdiqləyir.

Hazırda dünyanı miqrant 
axınının bürüdüyü, qeyri-qanuni 
aksiyalar zamanı əhali ilə asayiş 
keşikçiləri arasında qarşıdurmala-
rın yarandığı, maliyyə və iqtisadi 

böhranın tüğyan etdiyi bir vaxtda 
Azərbaycanda tam sabitlik hökm 
sürür, əhalinin həyat səviyyəsinin  
yüksəldilməsi istiqamətində 
qətiyyətli addımlar atılır. Bütün bun-
lar sorğunun yekununda da öz əksini 
tapıb. Rəyi soruşulanların 92,8 faizi-
nin Azərbaycanın bugünkü ictimai-
siyasi vəziyyətini qiymətləndirərkən 
sabit hesab etməsi, 83,7 faizinin 
inkişaf istiqamətini düzgün hesab 
etməsi, dövlət başçısının  həyata 

keçirdiyi xarici siyasətin 91,4 faiz 
tərəfindən dəstəklənməsi xalqın 
Prezidentə olan inam və etimadının 
göstəricisidir.

Dövlət başçısının həyata 
keçirdiyi daxili siyasətin,  ölkə 
həyatında baş verən əhəmiyyətli 
hadisələrin xalq tərəfindən yüksək 
qiymətləndirilməsi də qeyd 
edilməlidir. İlk növbədə 2016-cı ilin 
Aprel döyüşlərindəki qələbələri və 
“Böyük qayıdış”ın rəmzinə çevrilən 
Cocuq Mərcanlı sakinlərinin hər cür 
şəraiti olan  ata-baba yurdlarında 
məskunlaşması,  Mehriban xanım 
Əliyevanın Birinci vitse-prezident 
təyin edilməsi, Bakı-Tbilisi-Qars 
dəmir yolunun açılışı, “ASAN 
Xidmət” mərkəzlərinin açılışı və 
uğurlu fəaliyyəti, yeni infrastruktu-
run yaradılması, yeni məktəblərin və 
uşaq bağçalarının tikilməsi, açılışı, 
habelə beynəlxalq müsabiqələr, 
yarışlar, tədbirlərin keçirilməsi və 
digər mühüm əhəmiyyətli tədbirlər 
respublikamızın dünya birliyindəki 

reytinqini getdikcə artırmışdır.
Azərbaycan Respublikasının 

Birinci vitse-prezidenti Mehriban 
xanım Əliyevanın bu vəzifəyə təyin 
olunmasından sonra ilk görüşünü 
məcburi köçkünlərlə keçirməsi, soy-
daşlarımızın mənzil-məişət şəraitinin 
yaxşılaşdırılması istiqamətində 
fəaliyyətin gücləndirilməsi, yeni 
mənzillərin tikintisinə başlanılması, 
həmçinin ölkəmizin mədəniyyətlər 
və sivilizasiyalararası dialoq 

məkanına çevrilməsi xüsusilə qeyd 
olunmalıdır.

Son 25 il ərzində Azərbaycanın 
uğurlu və şərəfli yol keçdiyi 
beynəlxalq aləmdə də  etiraf olunur. 
Bu müddət ərzində respublika-
mız beynəlxalq hüququn müstəqil 
subyekti və suveren dövlət kimi 
formalaşıb. Məhz bunun nəticəsidir 
ki, bu dövrdə Azərbaycanın əldə 
etdiyi nailiyyətlər ölkəmizin dünya-
dakı nüfuzunu getdikcə  artırıb. Ötən 
ilin Aprel döyüşləri bu reytinqi daha 
da yüksəldib. Artıq dünya birliyinə 
də bəlli oldu ki, Azərbaycanda ən 
müasir silahlarla təmin olunmuş, 
mətin, qüdrətli ordu formalaşmış-
dır. Bu ordu istənilən vaxt düşmənə 
layiqli zərbə vurmağa qadirdir. Hər 
halda Ermənistan ordusu ötən ilin 
aprelində cəmi dörd gün ərzində bu 
zərbənin dadını bildi. Biz artıq işğal 
altında olan ərazilərimizə qayıdırıq. 
Bu tarixi qələbəni bizə möhtərəm 
Prezidentimiz, Silahlı Qüvvələrin 
Ali Baş Komandanı İlham Əliyev və 

qüdrətli ordumuz bəxş edib. 
Dövlət başçısının uğurlu xarici 

siyasəti Azərbaycanı dünyanın 
inkişaf etmiş dövlətləri sırasına 
qoşub. Respublikamızın rəhbəri 
bütün xarici səfərlərində Azərbaycan 
ərazisinin 20 faizinin Ermənistan 
ordusu tərəfindən işğal olunduğu-
nu, bu qəddar ordunun mütəmadi 
olaraq, atəşkəsi pozması, cəbhəboyu 
ərazilərdə təxribatlar törədərək dinc 
əhalini, xüsusilə azyaşlı uşaqla-

rı vəhşicəsinə qətlə yetirmələrini 
dünya ictimaiyyətinin diqqətinə 
çatdırır. Yeri gəlmişkən, 2017- ci 
ildə Azərbaycan Prezidentinin xarici 
ölkələrə 15-dən çox səfəri olmuş-
dur. Bu səfərlərin hər biri ölkəmiz 
üçün faydalı olmuş, respublikamızın 
mövqeyi birbaşa xarici tərəfdaşlara 
çatdırılmışdır. Ölkəmizin başçısı-
nın rəsmi səfərlərdə və beynəlxalq 
tədbirlərdəki çıxışları Azərbaycanın 
dövlət siyasətini əks etdirir. Bununla 
yanaşı, həmin səfərlər Dağlıq Qa-
rabağ problemini də bir daha dünya 
ictimaiyyətinin diqqətinə çatdırır. 

Ölkəmizə bu il ondan çox dövlət 
və hökumət başçısı gəlmişdir. Həm 
beynəlxalq tədbirlər, həm də rəsmi 
səfərlər zamanı respublikamıza 
gəlmiş nümayəndə heyətləri inkişa-
fımızın, əhalinin qonaqpərvərliyinin 
canlı şahidi olurlar. Bütün bunlar 
beynəlxalq əlaqələrimizin çoxşaxəli, 
həyata keçirilən xarici siyasətin, 
əsasən, milli maraqlarımızı təmin 
etməsindən xəbər verir. 

Prezident İlham Əliyev ən 
yüksək tribunalardan Heydər 
Əliyevin dövlət quruculuğu xəttini, 
müstəqil dövlətçilik strategiyasını 
daim inkişaf etdirəcəyini xüsusi 
vurğulayır.  Azərbaycan rəhbərliyinin 
əsas vəzifəsi həmin xətti qorumaqla 
onu dəyişən dünyanın tələblərinə 
uyğun reallaşdırmaqdan ibarətdir.

Xarici siyasət sahəsində əldə 
edilən uğurlar hər birimiz üçün qürur 
mənbəyidir. Möhtərəm Prezidentimi-
zin də  qeyd etdiyi kimi, Azərbaycan 
dünyanın nadir ölkələrindəndir ki, 
həm İslam Əməkdaşlıq Təşkilatının, 
həm də Avropa Şurasının üzvüdür. 
Azərbaycanın bir neçə il qabaq BMT 
Təhlükəsizlik Şurasına qeyri-daimi 
üzv seçilməsi ölkəmizin əldə etdiyi 
ən böyük uğurlardan biridir.

Azərbaycanın həyata keçirdiyi  
həm daxili, həm də xarici siyasət 
ölkəmizə beynəlxalq aləmdə böyük 
rəğbət qazandırıb. Ölkəmiz BMT-dən 
sonra ən böyük beynəlxalq təşkilat 
olan Qoşulmama Hərəkatına da üzv 
olub, Avropa Şurasının Nazirlər 
Komitəsinə uğurla sədrlik edib.

 Beynəlxalq sülhün və 
təhlükəsizliyin təmin olunmasında 
etibarlı tərəfdaş kimi çıxış edən 
Azərbaycan antiterror koalisiyasının 
fəal iştirakçısıdır. Prezident İlham 
Əliyevin tam bir vəhdət təşkil edən 
daxili və xarici siyasəti nəticəsində 
Azərbaycan dünya miqyasında 
böyük layihələrin müəllifinə və 
ev sahibinə çevrilib. Bütün bun-
ların məntiqi sonluğu olaraq, bu 
gün Azərbaycan seçicisi Prezident 
İlham Əliyevin fəaliyyətini yüksək 
qiymətləndirir və onu gələcək prezi-
dent seçkilərində dəstəkləməyə hazır 
olduğunu bildirir.

Mirkazım KAZIMOV, 
Milli Məclisin deputatı, 

Yeni Azərbaycan Partiyası  
Siyasi Şurasının üzvü

Prezident İlham Əliyevin həyata keçirdiyi xarici siyasət 
Azərbaycan xalqı tərəfindən bəyənilir və dəstəklənir

 � Təməli  ümummilli lider Heydər Əliyev tərəfindən 
qoyulmuş və bu gün möhtərəm Prezidentimiz İlham Əliyevin 
uğurla davam etdirdiyi xarici siyasət strategiyasının əsasını 
dövlətlərarası,  regional və beynəlxalq əlaqələrə daha yaxından  
qatılmaqla, dünya birliyinə sıx inteqrasiya olunmaq təşkil edir. 
Bu seçimi reallaşdırmaq üçün Azərbaycan dövləti özünün 
iqtisadi və siyasi  inkişaf modelini müəyyənləşdirməklə, 
beynəlxalq aləmdə qəbul edilmiş prinsiplərə uyğun olaraq, öz 
milli maraqlarını qoruyur və dövlətlərarası əlaqələrini getdikcə 
genişləndirir.

Ümummilli lider Heydər Əliyevin 
xarici siyasət kursunu novatarcasına və 
dinamik şəkildə davam etdirən cənab 
İlham Əliyevin yüksək diplomatik istedadı 
sayəsində ölkəmiz artıq dünya birliyində 
söz sahibinə çevrilib.  Azərbaycanın son 
illərdə həyata keçirdiyi uğurlu diploma-
tik fəaliyyəti ölkəmizi dünyanın  siya-
si-iqtisadi mənzərəsini müəyyən edən 
aparıcı dövlətlərlə və nüfuzlu beynəlxalq 
təşkilatlarla münasibətlərini keyfiyyətcə 
yeni mərhələyə qaldırıb. Məhz bunun 
nəticəsidir ki, bu gün respublikamız təkcə 
regionda gedən proseslərdə deyil, eyni 
zamanda, dünya miqyasında cərəyan 
edən hadisələrə də təsir  göstərmək 
imkanı qazanmışdır. Nüfuzlu beynəlxalq 
təşkilatların öz tədbirlərini Azərbaycanda 
keçirmələri də bunun nəticəsidir. Biz 
2017-ci ildə də belə tədbirlərin Ba-
kıda keçirilməsinin şahidi olduq. Bu, 
Azərbaycana dünya miqyasında olan inam 
və etimadın bariz nümunəsidir.

Azərbaycan bu gün də mühüm 
geosiyasi məkan kimi regionda  sülhün 
və təhlükəsizliyin təmin olunması üçün 
perspektivli tərəfdaş hesab  edilir. Artıq 
ölkəmiz bütün regional məsələlərdə 
əsas iştirakçıdır və dövlət başçısı cənab 
İlham Əliyevin qeyd etdiyi kimi, “regi-
ondakı strateji əhəmiyyətli heç bir layihə 
Azərbaycanın razılığı olmadan reallaşa 
bilməz”.

Göründüyü kimi, cəmi 26 illik 
müstəqillik tarixi olan dövlətimiz bütün 
sahələr üzrə inkişafını davam etdirir, 
beynəlxalq aləmdə  mövqelərini daha da 
möhkəmləndirir, xarici siyasət sahəsindəki 
uğurlarını intensivləşdirir. Məhz bunun 
nəticəsidir ki, Ermənistan-Azərbaycan, 
Dağlıq Qarabağ münaqişəsinin  nizam-
lanması istiqamətində dövlət başçımızın 
mövqeyi dünyanın aparıcı dövlətləri 
və nüfuzlu beynəlxalq təşkilatların 
nümayəndələri tərəfindən yüksək 
qiymətləndirilir və müdafiə olunur. 

Yaxın vaxtlarda  Azərbaycan Preziden-
ti İlham Əliyevin Belçika Krallığına səfəri 
və bu zaman Avropa İttifaqı Şurasının 
prezidenti Donald Tuskun dəvəti ilə Şərq 
Tərəfdaşlığı Sammitində iştirakı, həmçinin 
sammitin plenar sessiyasında çıxışı zamanı 
da bunun şahidi olduq. Dövlətimizin baş-
çısının həmin tədbirdə ölkəmizin inkişafı, 
iqtisadi qüdrətini daha da artırması, iri 
infrastruktur layihələrin reallaşdırılması və 
bu layihələrin əhəmiyyəti, Avropa İttifaqı 
ilə əməkdaşlığın zəruriliyindən söhbət 
açması böyük maraqla qarşılanmışdır. Onu 

da qeyd edək ki, həmin sammitdə ən yad-
daqalan və xalqımız üçün çox önəmli olan 
hadisələrdən biri  də Birgə Bəyannamənin 
qəbul edilməsi idi. Bu, həm də 2017-ci 
ildə xarici siyasətimizin mühüm uğuru 
kimi dəyərləndirilməlidir. Çünki Avro-
pa İttifaqının bu cür mötəbər tədbirində 
Azərbaycanın maraqlarına cavab verən 
belə bir mühüm sənədin qəbul olunması, 
eyni zamanda, Ermənistan tərəfinin bu 
sənədə onun işğalçı maraqlarına uyğun 
maddələrin əlavə edilməsi cəhdlərinin puça 
çıxması olduqca yaddaqalan hadisədir. 
Fikrimcə, bu, Azərbaycan diplomatiyasının 
növbəti qələbəsidir. Bunu bəyannamənin 
maddələri də təsdiqləyir. Bu tarixi sənəddə 
diqqət çəkən əsas məqamlardan biri üzv 
və tərəfdaş ölkələrin ərazi bütövlüyünün 
dəstəklənməsidir.

Azərbaycan Prezidentinin həyata 
keçirdiyi ardıcıl və praqmatik siyasətin 
davamı Şərq Tərəfdaşlığı Sammitində 
özünü bir daha açıq şəkildə göstərdi. 
Bunu, həm də son illər həyata keçirilən 
transmilli layihələrin nəticəsi kimi də 
qəbul etməliyik.

Azərbaycanın beynəlxalq tədbirlərin 
keçirildiyi sabit bir məkana çevrilməsi 
Prezident İlham Əliyevin məqsədyönlü 
və əsaslı xarici siyasətinin nəticəsidir. 
Böyük uzaqgörənliklə həyata keçirilən, 
qarşılıqlı maraqlara söykənərək reallaşdı-
rılan, milli və dövlətçilik maraqlarımızın 
da qətiyyətlə müdafiə edildiyi bu siyasi 
kurs Azərbaycanı inkişaf etdirməklə 
yanaşı, həm də ölkəmizi dünyanın mühüm 
mədəniyyət və mədəniyyətlərarası dialoq 
mərkəzlərindən birinə çevirib.

Azərbaycan dövlətinin həyata 
keçirdiyi xarici siyasətin prioritetini 
Ermənistan-Azərbaycan, Dağlıq Qarabağ 
münaqişəsinin nizamlanması, işğal altında 
olan ərazilərimizin düşməndən azad 
edilməsi, doğma yurdlarından didərgin 
salınmış soydaşlarımızın ata-baba yurdla-
rına qaytarılmasıdır. Dövlətimizin başçısı 
bu il də həmin istiqamətdə fəaliyyətini 
davam etdirmiş, bu problemin aradan 
qaldırılmasının başlıca vəzifə olduğunu 
bildirmişdir: “Ermənistan-Azərbaycan, 
Dağlıq Qarabağ münaqişəsinin həlli 
bizim üçün ən başlıca vəzifədir, ən böyük 
problemdir. Biz çalışırıq ki, məsələni sülh 
yolu ilə, danışıqlar yolu ilə həll edək. 
Azərbaycan öz tərəfindən bütün səyləri 
göstərir ki, bu məsələ tezliklə həll olun-
sun. Beynəlxalq birlik tərəfindən tanınmış 
ərazi bütövlüyümüzün bərpası mütləq baş 
verməlidir. Azərbaycan heç vaxt bizim 

əzəli torpaqlarımız olan Dağlıq Qarabağ-
da ikinci erməni dövlətinin yaranmasına 
icazə verməyəcəkdir”.

Ölkəmizin beynəlxalq aləmdəki 
mövqelərinin möhkəmləndirilməsindən 
söhbət düşəndə, Azərbaycanın Birinci 
vitse-prezidenti, Heydər Əliyev Fondunun 
prezidenti Mehriban xanım Əliyevanın 
fəaliyyəti də mütləq qeyd olunmalıdır. 
Məhz onun fəaliyyəti nəticəsində bu gün 
Azərbaycan mədəniyyətlər və sivilizasi-
yalararası dialoqların məkanına çevrilib. 
Belə tədbirlərin ölkəmizdə keçirilməsi 
böyük əhəmiyyət kəsb edir. Çünki həmin 
tədbirə qatılan xarici ölkələrin dövlət 
rəsmiləri, ekspertləri, həmçinin tanınmış 
ictimai-siyasi xadimləri ölkəmizin sürətli 
inkişafının, xalqımızın səmimiyyətinin, 
qonaqpərvərliyinin, sülhsevərliyinin 
canlı şahidi olurlar. Birinci xanımın 
Avropa ölkələrində, sonra isə Pakistan-
da, Həştərxanda və digər ölkələrdəki 
xeyriyyəçilik fəaliyyəti respublikamızın 
reytinqinin yüksəlməsində böyük rol 
oynamışdır.  

Bütün bunlar onu deməyə əsas verir 
ki, bu gün  Azərbaycanın xarici siyasət 
strategiyasının uğurla həyata keçirilməsi  
respublikamızın dünya  miqyasında-
kı nüfuzunu xeyli  artırmış, ölkəmizin 
Cənubi Qafqaz regionunda lider dövlətə 
çevrilməsini şərtləndirmişdir. Əsası 
ümummilli lider Heydər Əliyev tərəfindən 
qoyulmuş xarici siyasət strategiyasının 
uğurlu  davamı müstəqil dövlətimizin 
dünya birliyində mövqelərinin daha da 
möhkəmlənəcəyinə olan inamı daha da 
artıracaqdır.

Artıq 2017-ci il də tarixə qovuş-
maq üzrədir.Yola salmağa hazırlaşdı-
ğımız bu il də Azərbaycanın daxili və 
xarici siyasətində əsaslı irəliləyişin, 
beynəlxalq aləmdə əlaqələrin daha da 
genişləndirilməsinin, mövqelərimizin 
möhkəmləndirilməsinin, ölkəmizin rey-
tinqinin daha da yüksəlməsinin ili kimi 
yadda qalacaq.

Yusif BABANLI,  
professor

Cənubi Qafqazın lider dövləti kimi  
ölkəmizin beynəlxalq nüfuzu getdikcə yüksəlir

Yasamal rayonunda “Abad məhəllə” 
layihəsinin icrası uğurla davam etdirilir

 � Azərbaycan Prezidenti 
İlham Əliyevin tapşırıq və tövsiyələri 
əsasında ölkənin hər yerində 
abadlıq və quruculuq işləri sürətlə 
davam etdirilir. Mərkəzi küçələr, 
məhəllədaxili yollar əsaslı şəkildə 
yenidən qurulur, işıqlandırma sistemi 
müasirləşdirilir, yaşayış evlərinin fasad 
və dam ötrüklərində, həmçinin park 
və meydançalarda müasir tələblər 
səviyyəsində təmir işləri aparılır.

Bir neçə ildir ki, Yasamal rayonunda 
start götürən “Abad məhəllə” layihəsi  də bu 
məqsədlərə xidmət edir.  Son illərdə daxili 
imkanlar hesabına 50-dən çox ünvanda 
əsaslı və yenidənqurma işləri aparıla-
raq, nümunəvi məhəllələr yaradılmışdır. 
Əvvəllər üfunət iyi verən və zibilxanaları 
xatırladan ərazilərdə indi hər cür şəraiti 
olan istirahət parkları yaradılıb. Bununla 
rayonun ekoloji mühiti sağlamlaşdırılmış, 
on minlərlə rayon sakininin, xüsusilə azyaş-
lıların və ahılların istirahətlərinin, habelə 
asudə vaxtlarının səmərəli keçirilməsi 
üçün əlverişli şərait yaradılmışdır. Bu ilin 
son aylarında rayonun 3 ünvanında “Abad 
məhəllə” layihəsi çərçivəsində abadlıq və 
yaşıllaşdırma tədbirləri həyata keçirilmişdir.

Dünya Azərbaycanlılarının Həmrəyliyi 
Günü və Yeni il ərəfəsində rayonun 7-ci Sal-
laqxana küçəsinin sakinlərinin sevinci ikiqat 
olmuşdur. Yaşayış evlərinin ətrafında –1,3 
hektar ərazidə yeni nümunəvi məhəllənin 
açılış mərasimi keçirilmişdir. Xeyli 
müddət idi ki, bu məhəllənin sakinləri ölkə 
rəhbərliyinə və rayon icra hakimiyyətinə 
müraciətlər edir, ümumi istifadə yerlərinin 
müxtəlif şəxslər tərəfindən qeyri-qanuni 
zəbt olunaraq, hasarlanmasından haqlı na-
razılıqlarını bildirirdilər. Rayon sakinlərinin 
müraciətləri araşdırılmış, qeyri-qanuni ha-
sarlar sökülmüş, abadlıq və təmizlik işlərinə 
start verilmişdir. Məhəllədə rezin örtüklü 
yumşaq döşəməyə əyləncə elementləri 
yerləşdirilərək, uşaq meydançası yaradıl-
mış, parkın göz oxşayan yerində uşaqların 
sevimli personajları olan “Maşa və ayı” 
mövzusunda banerlər çəkilmişdir. Bundan 

əlavə, 6 ədəd söhbətgah, 3 ədəd idman ava-
danlığı, 12 ədəd oturacaq quraşdırılmış, 600 
metr uzunluğunda yeni su xətti çəkilərək 
yaşıllıqların suvarılmasına əlverişli şərait 
yaradılmışdır.

Məhəllənin giriş hissəsində pilləkənlərin 
və hərəkət məhdudiyyətli sakinlər üçün 
pandusların quraşdırılması böyük rəğbətlə 
qarşılanmışdır. Bunlarla yanaşı, həmin 
əraziyə 144 kvadratmetr aqlay döşənmiş, 
50 kvadratmetrə isə qazon salınmışdır. 600 
ədəd ağacın, mövsümi güllərin əkilməsi, 
süni ot örtüyü döşənmiş 425 kvadratmetr 
ölçüdə yeni mini-futbol meydançasının sa-
lınması məhəlləyə xüsusi yaraşıq vermişdir.

Dünən 7-ci Sallaqxana küçəsinin 
sakinləri üçün əsl toy-bayram idi. Musiqi 
sədalarının ətrafı bürüdüyü ərazidə “Abad 
məhəllə”nin açılış mərasimi keçirilmişdir. 
Rayonun hüquq–mühafizə orqanlarının, 
habelə idarə və müəssisə rəhbərləri,  Milli 
Məclisin deputatları, ziyalılar məhəllə 
sakinlərinin sevincinə qoşulmuşdular. 
Rayon icra hakimiyyəti başçısının birinci 
müavini Səməd İslamov mərasimə qatılanla-
rı qarşıdan gələn Dünya Azərbaycanlılarının 
Həmrəyliyi Günü və Yeni il münasibətilə 

təbrik etmiş, rayon sakinlərinin 
müraciətlərini və təkliflərini dinləyərək, on-
ların icrası ilə əlaqədar aidiyyəti qurumların 
rəhbərlərinə müvafiq tapşırıq vermişdir.

Rayon gənclər və idman idarəsinin 
rəisi İlham Səfərov, Milli Məclisin 
deputatı Ülvi Quliyev. YAP Yasamal 
rayon təşkilatının sədri Tağı Əhmədov, 
Azərbaycan Güləş Federasiyasının vitse-
prezidenti Cavanşir Qurbanov, sakinlərdən 
Tusi adına Azərbaycan Dövlət Pedaqoji 
Universitetinin professoru, kimya elmləri 
doktoru, Əməkdar elm xadimi Telman 
Ağdamski, Zaman Zamanov və digərləri 
məhəllədə yaradılmış şəraiti yüksək 
qiymətləndirmiş, insanlara göstərilən 
diqqət və qayğıya görə dövlətimizin baş-
çısı İlham Əliyevə və rayon rəhbərliyinə 
minnətdarlıqlarını bildirmişlər.

Sonra  4 saylı Uşaq İnkişaf Mərkəzinin 
rəqs kollektivi və Niyazi adına 22 saylı 
uşaq musiqi məktəbinin şagirdləri maraqlı 
konsert proqramı ilə çıxış etmişlər.

Əliqismət BƏDƏLOV, 
“Xalq qəzeti”

Peşə təhsili müəssisələrinin müəllim-pedaqoji 
heyətinin diaqnostik qiymətləndirilməsi keçiriləcək

 � Bu gün Təhsil 
Nazirliyi sisteminə daxil 
olan ilk peşə-ixtisas 
təhsili müəssisələrində 
çalışan müəllim-pedaqoji 
heyətin diaqnostik 
qiymətləndirilməsi 
keçiriləcək.

Nazirlikdən verilən 
məlumatda deyilir ki, diaq-
nostik qiymətləndirmənin bu 
mərhələsində rasionallaşdırıl-
mış peşə təhsili  müəssisələrinin 
51 peşə-ixtisas istiqaməti üzrə 
müəllim-pedaqoji heyət iştirak 
edəcək.

Diaqnostik 
qiymətləndirmənin 
keçirilməsində məqsəd 
“Azərbaycan Respublikasın-

da peşə təhsili və təliminin 
inkişafına dair Strateji Yol 
Xəritəsi”nə əsasən kadr hazırlı-
ğı prosesinin müasirləşdirilməsi 
üçün müəllim-pedaqoji heyətin 
bilik və bacarıqlarının ar-
tırılması, nəticələrdən asılı 
olaraq onların ixtisasartırma 

və yenidənhazırlanma təlimləri 
vasitəsilə əmək bazarının 
tələblərinə uyğunlaşdırılması-
dır.

Diaqnostik qiymətləndirmə 
dekabrın 29-da saat 10.00-da 
Turizm və Sosial Xidmətlər 

üzrə Bakı Dövlət Peşə Təhsil 
Mərkəzində (əvvəlki 5 nömrəli 
Bakı Peşə Liseyinin binası) 
keçiriləcəkdir.

Cari il ərzində peşə təhsili 
müəssisələri üzrə ümumtəhsil 
fənn müəllimlərinin diaqnostik 
qiymətləndirilməsi keçirilib və 
həmin müəllimlər inkişafyö-
nümlü təlimlərə cəlb olunublar.

Qeyd edək ki, Nazirlər 
Kabinetinin müvafiq qərarlarına 
uyğun olaraq Bakı, Gəncə 
və Qəbələdə yerləşən 34 ilk 
peşə-ixtisas təhsili müəssisəsi 
şəbəkəsinin rasionallaşdırılması 
həyata keçirilib və 14 ixti-
saslaşmış Dövlət Peşə Təhsil 
Mərkəzi yaradılıb.

Samirə ƏLİYEVA, 
“Xalq qəzeti”


